ორსულობის და მშობიარობის გამო შვებულების, მამობის გამო შვებულების და ბავშვის მოვლის გამო შვებულების პოლიტიკის ცვლილების აუცილებლობა საქართველოში
(ძირითადი არგუმენტები)
გენდერული უთანასწორობა და თანმდევი გამოწვევები გლობალური პროცესია, თუმცა მათი მასშტაბი განსხვავებულია ქვეყნების მიხედვით. საერთაშორისო შეთანხმების საგანია, რომ აღნიშნული პრობლემის ერთ-ერთი განმაპირობებელი არის ორსულობის და მშობიარობის გამო, მამობის გამო და ბავშვის მოვლის გამო შვებულების პოლიტიკა, რომელიც არ ცვლის სტერეოტიპულ ხედვებს ქალისთვის სოციალური როლის და კაცისთვის ეკონომიკური როლის შესახებ. სამწუხაროდ, საქართველოს საკანონმდებლო რეალობა არ არის მიმართული ამ სტერეოტიპების აღმოფხვრისკენ. შედეგად საქართველოში მაღალია გენდერული უთანასწორობის მაჩვენებელი, რაც, თავის მხრივ, ხელს უშლის ქალების უფლებების რეალიზებას, ეკონომიკურ წინსვლას, ბავშვთა და მშობლების მეტ კეთილდღეობას და დემოგრაფიული მდგომარეობის გაუმჯობესებას.    
გენდერული დასაქმების სხვაობა, გენდერული სახელფასო სხვაობა, გენდერული საპენსიო სხვაობა აჩვენებს იმას, თუ რამდენად მოქმედებს საზოგადოების მიერ ქალებისთვის განსაზღვრული მზრუნველობითი როლი პირველ რიგში მათ უფლებებზე.[footnoteRef:1] მაგალითად, საქართველოში 2018 წლის მონაცემებით, კაცების 63.4, ხოლო ქალების მხოლოდ 49.3 პროცენტია დასაქმებული.[footnoteRef:2] არსებული მდგომარეობის შედეგია გენდერული სახელფასო სხვაობა, რომელიც საქართველოს შემთხვევაში დაახლოებით 35 პროცენტს შეადგენს  (ევროკავშირის წევრი ქვეყნების შემთხვევაში ყველაზე მაღალი რიცხვია 28 პროცენტი).[footnoteRef:3] საქართველოში ახლადამოქმედებული დაგროვებითი საპენსიო სქემის პირობებში, ლოგიკურია, რომ გენდერული სახელფასო სხვაობა გამოიწვევს მაღალ გენდერულ საპენსიო სხვაობას (ევროკავშირის წევრი ქვეყნებისთვის სხვაობის საშუალო მაჩვენებელია 40 პროცენტი). [1:  Briefing EU Legislation in Progress: A new directive on work-life balance, European Parliament (2019) <http://www.europarl.europa.eu/RegData/etudes/BRIE/2018/614708/EPRS_BRI(2018)614708_EN.pdf>]  [2:  საქართველოს სტატისტიკის ეროვნული სამსახურის ოფიციალური მონაცემები: დასაქმება და უმუშევრობა <https://www.geostat.ge/ka/modules/categories/38/dasakmeba-da-umushevroba> ]  [3:  Proposal for a Directive of the European Parliament and of the Council on work-life balance for parents and carers and repealing Council Directive 2010/18/EU, Brussels, 1 (26.4.2017)] 

საერთაშორისო გამოცდილებისა და შესაბამისი გამოთვლების გათვალისწინებით, მშობლობის შვებულების სათანადო რეგულირებას შეუძლია გენდერული როლების უსამართლო განაწილებასთან დაპირისპირება და შედეგად შრომით ბაზარზე ქალების წარმომადგენლობის გაზრდა და მათი კარიერული განვითარებისთვის ხელის შეწყობა.[footnoteRef:4] შრომითი უფლების რეალიზება უზრუნველყოფს ქალების ეკონომიკურ ცხოვრებაში ჩართვას, რაც ნიშნავს ქვეყანაში ეკონომიკურ ზრდას,[footnoteRef:5] ასევე სიღარიბის შემცირებას. ამგვარად, ქალების შრომითი რესურსის გამოყენება უტოლდება მთლიანად საზოგადოების ცხოვრების დონის გაუმჯობესებას.[footnoteRef:6]  [4:  Briefing EU Legislation in Progress: A new directive on work-life balance, European Parliament (2019)]  [5:  Paid Parental Leave: Lessons from OECD Countries and Selected U.S. States, OECD Social, Employment and Migration Working Papers No. 172, 3 (2015) <https://www.oecd-ilibrary.org/social-issues-migration-health/paid-parental-leave_5jrqgvqqb4vb-en>; Proposal for a Directive of the European Parliament and of the Council on work-life balance for parents and carers and repealing Council Directive 2010/18/EU, Brussels, 2 (26.4.2017)]  [6:  Briefing EU Legislation in Progress: A new directive on work-life balance, European Parliament (2019)] 

გარდა ამისა, ბავშვის მოვლის გამო შვებულების პოლიტიკა, რომელიც მშობლებს აძლევს პირადი ცხოვრებისა და სამუშაოს ბალანსირების შესაძლებლობას, არსებითია ბავშვთა უფლებების დაცვის თვალსაზრისით. კერძოდ, ქალების შრომით ბაზარზე აქტიური ყოფნა ამცირებს ბავშვთა სიღარიბისა და სოციალური გარიყულობის რისკებს;[footnoteRef:7] ბავშვის აღზრდაში ორივე მშობლის ჩართულობას პოზიტიური ეფექტი აქვს ბავშვთა განვითარებაზე.[footnoteRef:8] აღსანიშნავია, რომ საქართველოს კანონმდებლობა იზიარებს ხედვას ბავშვის განვითარებაში დედისა და მამის მონაწილეობის მნიშვნელობის შესახებ და ამ მიზნით იღებს ვალდებულებას, რომ ხელი შეუწყოს ორივე მშობლის მიერ შვებულებით სარგებლობას.[footnoteRef:9]  [7:  2019 Report on equality between women and men in the EU, European Union, 8 (2019)]  [8:  Changes in child and family policies in the EU28 in 2017 European Platform for Investing in Children: Annual thematic report, European Commission, 20 (2018)]  [9:  იხ. საქართველოს პარლამენტის დადგენილება „საქართველოს დემოგრაფიული უსაფრთხოების კონცეფციის“ დამტკიცების შესახებ, 5586-IIს (2016)] 

მნიშვნელოვანია, რომ ორსულობის და მშობიარობის გამო შვებულების, მამობის გამო შვებულების და ბავშვის მოვლის გამო შვებულების სათანადო საკანონმდებლო ჩარჩოს და მის პრაქტიკაში გამოყენებას არსებითი გავლენა აქვს ოჯახის დაგეგმვის საკითხზე და პოზიტიურად მოქმედებს მოსახლეობის დაბერების პრობლემასთან ბრძოლის პროცესში.[footnoteRef:10] ევროპული ფონდის ცხოვრებისა და სამუშაო პირობების გაუმჯობესებისთვის (Eurofound) რეკომენდაციით, საზოგადოებამ, რომელსაც სურს გაზარდოს შობადობის მაჩვენებელი, აუცილებელია ბავშვთა ზრუნვის მიმართულებით (განსაკუთრებით სერვისებთან დაკავშირებით) სასწრაფო ზომები მიიღოს.[footnoteRef:11] ამ კუთხით, საქართველოს გამოწვევები არსებითია. უფრო კონკრეტულად, გაეროს გამოთვლებით, საქართველოში შობადობის მაჩვენებელი თანდათან შემცირდება (გამოთვლილია 2100 წლამდე პერიოდი);[footnoteRef:12] საქართველოს სტატისტიკის ეროვნული სამსახურის მონაცემებით, მოსახლეობის მედიანურ ასაკს ახასიათებს ზრდის ტენდენცია;[footnoteRef:13] მიმდინარე პერიოდისთვის კი საქართველოში 65 წლისა და უფროსი ასაკის მოსახლეობის წილი მთელ მოსახლეობაში არის 14.8 პროცენტი, რაც მსოფლიო ბანკის მონაცემებით მაღალი მაჩვენებელია.[footnoteRef:14] საქართველოს დემოგრაფიული უსაფრთხოების კონცეფცია ხაზს უსვამს მშობლობის შვებულების მოდელის შობადობაზე გავლენას და მისი ზრდის წახალისების ერთ-ერთი საშუალებად დედის და მამის მიერ ე.წ. დეკრეტული შვებულებით სარგებლობის ხელშეწყობას ხედავს.[footnoteRef:15] [10:  European Quality of Life Survey 2016, EuroFound, 39 (2016) ]  [11:  იქვე, 46]  [12:  Total fertility rate (live births per woman): World Population Prospects: The 2019 Revision <http://data.un.org/Data.aspx?d=PopDiv&f=variableID%3A54>  ]  [13:  საქართველოს სტატისტიკის ეროვნული სამსახურის ოფიციალური მონაცემები: მოსახლეობა <https://www.geostat.ge/ka/modules/categories/41/mosakhleob>]  [14:  Population ages 65 and above (% of total population) <https://data.worldbank.org/indicator/SP.POP.65UP.TO.ZS>]  [15:  იხ. საქართველოს პარლამენტის დადგენილება „საქართველოს დემოგრაფიული უსაფრთხოების კონცეფციის“ დამტკიცების შესახებ, 5586-IIს (2016)] 

არსებითია ჯანმრთელობაზე სამსახურისა და პირადი ცხოვრების დაბალანსების ეფექტი. Eurofound კვლევის შესაბამისად, მზრუნველები, რომლებიც არ არიან დასაქმებულები, უფრო ხშირად აწყდებიან ფსიქოლოგიურ პრობლემებს.[footnoteRef:16] ამ საკითხთან არის დაკავშირებული ასევე ბედნიერებისა და ცხოვრებით კმაყოფილების დონე. კვლევის შედეგებით, პირებს, რომლებიც ორსულობის და მშობიარობის გამო შვებულებით, მამობის გამო შვებულებით ან/და ბავშვის მოვლის გამო შვებულები  შვებულებით სარგებლობენ, დასაქმებულებს შორის ცხოვრებით კმაყოფილების ყველაზე მაღალი მაჩვენებელი აქვთ;[footnoteRef:17] რაც შეეხება მხოლოდ საშინაო საქმეში ჩართულ პირებს, მათი ბედნიერებისა და ცხოვრებით კმაყოფილების დონე საშუალოზე დაბალია.[footnoteRef:18] [16:  European Quality of Life Survey 2016, EuroFound, 47 (2016)]  [17:  იქვე, 15]  [18:  იქვე, 15] 

ამგვარად, ორსულობის და მშობიარობის გამო შვებულების, მამობის გამო შვებულების და ბავშვის მოვლის გამო შვებულების პოლიტიკის საფუძველი უნდა იყოს იმგვარი სქემის შექმნა, რომელიც ორივე მშობელს მისცემს სამუშაოსა და პირადი ცხოვრების დაბალანსების შესაძლებლობას. თავის მხრივ, ცხადია, რომ მშობლობის შვებულების სათანადო რეგულირების დადებითი შედეგები არამხოლოდ ქალებზე აისახება, არამედ სცდება შრომით ურთიერთობებს. 
